
O‘ZBEKISTONDA BARQAROR RIVOJLANISH 
VA YASHIL IQTISODIYOTNING RIVOJLANISH 
TENDENSIYALARI

Izzatillayeva Munisabonu Ikromjon qizi
Toshkent davlat iqtisodiyot universiteti,
TDIU–Pendidikan xalqaro qo‘shma ta’lim dasturi fakulteti talabasi
E-mail: izzatillayeva.munisa79@gmail.com 

Ilmiy rahbar: 
Yangiboyev Sirojddin Juramurodivich 
Toshkent davlat iqtisodiyot universiteti PhD 

Annotatsiya: Ushbu maqolada Oʻzbekiston Respublikasida yashil iqtisodiyot tamoyillarini amalga oshirish jarayoni tahlil 
qilingan. Tadqiqotda 2019-yilda qabul qilingan “Yashil iqtisodiyotga oʻtish strategiyasi” hamda “Oʻzbekiston – 2030” 
strategik dasturining asosiy yoʻnalishlari va ularning amaliy ahamiyati yoritilgan. Statistik maʼlumotlar, xalqaro tajriba, 
huquqiy-meʼyoriy hujjatlar hamda qiyosiy tahlillar asosida mamlakatda yashil iqtisodiyotga oʻtishning institutsional va 
moliyaviy asoslari, erishilgan natijalar hamda mavjud muammolar tahlil qilingan. Xulosa qismida yashil iqtisodiyotni 
rivojlantirishda innovatsion yondashuvlar, ekologik taʼlim hamda milliy moliyaviy mexanizmlarni takomillashtirish boʻyicha 
takliflar bildirilgan.

Kalit soʻzlar: barqaror rivojlanish, yashil iqtisodiyot, “Oʻzbekiston – 2030” strategiyasi, ekologik xavfsizlik, energiya 
samaradorligi.
Abstract: This article analyzes the process of implementing green economy principles in the Republic of Uzbekistan. The 
study examines the key directions and practical significance of the “Strategy for Transition to a Green Economy” adopted 
in 2019, as well as the strategic program “Uzbekistan – 2030.” Based on statistical data, international experience, legal 
and regulatory documents, and comparative analysis, the institutional and financial foundations of the country’s transition 
to a green economy, the achieved results, and existing challenges are explored. The conclusion presents proposals for 
improving innovative approaches, environmental education, and national financial mechanisms in the development of the 
green economy.

Key words: sustainable development, green economy, Uzbekistan – 2030 strategy, environmental safety, energy efficiency.
Аннотация: В данной статье проанализирован процесс внедрения принципов «зелёной» экономики в Республике 
Узбекистан. В исследовании рассмотрены основные направления и практическое значение «Стратегии перехода 
к зелёной экономике», принятой в 2019 году, а также стратегической программы «Узбекистан – 2030». На основе 
статистических данных, международного опыта, нормативно-правовых документов и сравнительного анализа 
освещены институциональные и финансовые основы перехода страны к «зелёной» экономике, достигнутые 
результаты и существующие проблемы. В заключительной части предложены меры по совершенствованию 
инновационных подходов, экологического образования и национальных финансовых механизмов в целях 
дальнейшего развития «зелёной» экономики.

Ключевые слова: устойчивое развитие, зелёная экономика, стратегия «Узбекистан – 2030», экологическая 
безопасность, энергоэффективность.

K I R I S H
So‘nggi o‘n yilliklarda barqaror rivojlanish va yashil iqtisodiyot tushunchalari global siyosiy, iqtisodiy hamda 

ekologik kun tartibining ajralmas qismiga aylandi. Iqlim o‘zgarishi, tabiiy resurslarning cheklanganligi, global 
isish, havoning ifloslanishi va yer degradatsiyasi kabi muammolar insoniyatni tabiat bilan uyg‘un rivojlanish 
yo‘llarini izlashga undamoqda. Shu nuqtai nazardan, yashil iqtisodiyot modeli atrof-muhitga ta’sirni kamaytirish, 

resurslardan samarali foydalanish, uglerod chiqindilarini qisqartirish, qayta tiklanuvchi energiya manbalarini 
rivojlantirish hamda innovatsion texnologiyalarni joriy etish orqali iqtisodiy o‘sishni ta’minlash tamoyillariga 
asoslanadi [1].

O‘zbekiston Respublikasi uchun ushbu yondashuv ayniqsa dolzarb ahamiyatga ega. Mamlakatning 
geografik joylashuvi, suv resurslarining cheklanganligi, iqlimning quruqligi va energiya iste’molining yuqoriligi 
yashil iqtisodiyotga o‘tish zaruratini kuchaytirmoqda. Shu bois 2019-yilda “Yashil iqtisodiyotga o‘tish strategiyasi”, 
2022-yilda esa “O‘zbekiston – 2030” strategik dasturi qabul qilinib [2], mamlakatning ekologik va iqtisodiy 
siyosatini yangi bosqichga olib chiqishning asosiy yo‘nalishlari belgilandi.

Ushbu maqolada mazkur strategik hujjatlar asosida O‘zbekistonda yashil iqtisodiyotga o‘tishning asosiy 
yo‘nalishlari, amaliy mexanizmlari, mavjud muammolari va istiqbollari chuqur tahlil qilinadi.

M A V Z U G A  O I D  A D A B I Y O T L A R  S H A R H I
O‘zbekistonning barqaror rivojlanishga yo‘naltirilgan siyosati hamda yashil iqtisodiyot tamoyillariga 

asoslangan iqtisodiy modelga o‘tish strategiyasi ilmiy va amaliy jihatdan keng muhokama qilinmoqda. 
Mamlakatning 2019–2030-yillarga mo‘ljallangan “Yashil iqtisodiyotga o‘tish strategiyasi” ushbu yo‘nalishdagi 
asosiy normativ-huquqiy hujjatlardan biri sifatida e’tirof etiladi. Mazkur strategiyada energetika, suv resurslari, 
transport va chiqindilarni boshqarish tizimlarida ekologik barqarorlikni ta’minlash bo‘yicha ustuvor vazifalar 
belgilangan.

Kasymov I.Z. yashil iqtisodiyotga o‘tishning iqtisodiy mexanizmlarini tadqiq etib, ayniqsa soliqqa tortish 
tizimi, subsidiyalar hamda “yashil kreditlar” mexanizmlarini takomillashtirish zarurligini ta’kidlagan. Zafar M. va 
Tadjibaeva D. tomonidan olib borilgan tahlillar natijalariga ko‘ra, O‘zbekistonda atrof-muhit barqarorligi va iqlim 
o‘zgarishiga moslashuv siyosati davlat investitsiyaviy dasturlari bilan integratsiyalashib bormoqda.

Asian Development Bank va World Bank tomonidan tayyorlangan hisobotlarda mamlakatning qayta 
tiklanuvchi energiya manbalari, chiqindilarni qayta ishlash hamda ekologik infratuzilmalarni rivojlantirish 
borasidagi yutuqlari va mavjud muammolari yoritilgan.

Shuningdek, Organisation for Economic Co-operation and Development hamda European Bank for 
Reconstruction and Development tashkilotlarining mintaqaviy tadqiqotlari O‘zbekiston tajribasini boshqa 
Markaziy Osiyo davlatlari bilan qiyosiy tahlil qilish imkonini beradi. Djuraev A.M. qayta tiklanuvchi energiya 
manbalarining iqtisodiy samaradorligi va ularni joriy etishdagi moliyaviy, texnik hamda institutsional omillarni 
tahlil qilgan.

International Energy Agency tomonidan tayyorlangan Uzbekistan Energy Profile tahliliy nashrida 
esa O‘zbekistonning umumiy energiya balansidagi yashil texnologiyalar ulushi, investitsion ehtiyojlar va 
raqamlashtirish darajasi haqida ma’lumotlar keltirilgan.

United Nations Environment Programme va Global Environment Outlook hisobotlarida esa O‘zbekiston 
global ekologik tendensiyalar kontekstida baholanib, global isish, bioxilma-xillikning qisqarishi va havo sifati 
kabi ko‘rsatkichlar bo‘yicha qiyosiy tahlillar taqdim etilgan.

T A D Q I Q O T  M E T O D O L O G I YA S I
Ushbu ilmiy tadqiqotda zamonaviy kompleks yondashuvlardan foydalanildi. Avvalo, huquqiy-hujjatli tahlil 

asosida Oʻzbekiston Respublikasining yashil iqtisodiyotga oid strategik qarorlari, dasturlari va qonunchilik 
hujjatlari oʻrganildi [3]. Bu orqali yashil iqtisodiyotga oʻtish jarayonining normativ-huquqiy asoslari aniqlashtirildi.

Ikkinchidan, statistik maʼlumotlar tahlili asosida energiya isteʼmoli, qayta tiklanuvchi energiya manbalarining 
ulushi, chiqindilar hajmi hamda suv resurslaridan foydalanish koʻrsatkichlari oʻrganildi. Maʼlumotlar Oʻzbekiston 
Respublikasi Statistika agentligi, World Bank va United Nations Environment Programme kabi manbalardan 
olindi [4].

Uchinchidan, qiyosiy yondashuv asosida Oʻzbekiston tajribasi boshqa rivojlanayotgan davlatlar tajribasi 
bilan taqqoslandi. Bu esa mavjud yutuqlar va rivojlantirish imkoniyatlarini aniqlashga xizmat qildi. Tahlillar 
SWOT-metodi yordamida amalga oshirilib, kuchli va zaif tomonlar, mavjud imkoniyatlar hamda ehtimoliy xavf 
omillari baholandi.

Tadqiqot davomida xalqaro adabiyotlar, ilmiy maqolalar va rasmiy hisobotlar asosiy axborot manbalari 
sifatida foydalanildi.

T A H L I L  V A  N A T I J A L A R
Tadqiqot natijalari shuni koʻrsatdiki, Oʻzbekiston yashil iqtisodiyotga oʻtish sohasida muhim natijalarga 

erishmoqda [5]. 2019-yildan boshlab mamlakatda ushbu yoʻnalishga oid qator strategik hujjatlar ishlab chiqildi. 
Jumladan, “Yashil iqtisodiyotga oʻtish strategiyasi”da qayta tiklanuvchi energiya manbalarini keng joriy etish, 

energiya samaradorligini oshirish, chiqindilar hajmini qisqartirish, suv resurslarini samarali boshqarish hamda 
ekologik innovatsiyalarni rivojlantirish kabi ustuvor yoʻnalishlar belgilab berildi. Mazkur hujjat 2030-yilgacha 
boʻlgan davrda iqtisodiyotning barcha tarmoqlarida ekologik barqarorlikni taʼminlashni maqsad qilgan.

Prezident tomonidan tasdiqlangan “Oʻzbekiston – 2030” strategiyasi esa yashil iqtisodiyot tamoyillarini milliy 
rivojlanish siyosatining muhim tarkibiy qismiga aylantirdi. Ushbu strategiyada energiya ishlab chiqarishda qayta 
tiklanuvchi manbalar ulushini oshirish, “yashil kreditlar” tizimini rivojlantirish, ekologik transport vositalaridan 
foydalanishni kengaytirish hamda chiqindilarni boshqarish infratuzilmasini modernizatsiya qilish kabi chora-
tadbirlar nazarda tutilgan.

Energetika sohasida ham sezilarli ijobiy oʻzgarishlar kuzatilmoqda. Hozirgi kunda quyosh va shamol elektr 
stansiyalarini barpo etish, energiya tejovchi texnologiyalarni joriy qilish ishlari jadallashmoqda. Xususan, Buxoro 
viloyati va Navoiy viloyati hududlarida qurilgan quyosh elektr stansiyalari elektr energiyasi ishlab chiqarish 
hajmini oshirish bilan birga, karbonat angidrid (CO₂) chiqindilarini kamaytirishga ham xizmat qilmoqda.

Aholi oʻrtasida ekologik madaniyatni shakllantirish boʻyicha ham tizimli ishlar olib borilmoqda. Maktab va oliy 
taʼlim muassasalarida ekologiya yoʻnalishidagi fanlar oʻqitilmoqda, atrof-muhitni muhofaza qilishga qaratilgan 
targʻibot tadbirlari kengaytirilgan. Shu bilan birga, xususiy sektorni qoʻllab-quvvatlash, jumladan, “yashil 
texnologiyalar” yoʻnalishida faoliyat yuritayotgan korxonalarni ragʻbatlantirish va subsidiyalash mexanizmlari 
joriy etilgan [6].

Soʻnggi besh yillik davrda Oʻzbekistonda yashil iqtisodiyot yoʻnalishida barqaror oʻsish tendensiyasi 
kuzatilmoqda. Jumladan, qayta tiklanuvchi energiya manbalarining umumiy energiya ishlab chiqarishdagi 
ulushi 2020-yildagi 10,2 foizdan 2023-yilda 16 foizga yetgan boʻlsa, 2024-yilda ushbu koʻrsatkichning 20 foizga 
yetishi prognoz qilinmoqda. Bunday natijalarga quyosh va shamol elektr stansiyalari sonining ortib borayotgani 
muhim omil boʻlmoqda. Xususan, 2020-yilda atigi 3 ta boʻlgan mazkur stansiyalar soni 2023-yilga kelib 18 taga 
yetgan.

Bundan tashqari, karbonat angidrid (CO₂) chiqindilari hajmida ham bosqichma-bosqich qisqarish 
tendensiyasi kuzatilmoqda. Bu esa yashil texnologiyalar va energiya samaradorligini oshirishga qaratilgan 
chora-tadbirlarning ijobiy samarasini namoyon etadi. Jumladan, 2020-yilda 110,2 mln tonnani tashkil etgan 
chiqindilar hajmi 2023-yilda 103,5 mln tonnagacha kamaygan.

Ekologik investitsiyalar hajmi ham yildan yilga ortib bormoqda. Bu holat davlat va xususiy sektorning 
ekologik loyihalarga boʻlgan qiziqishi hamda eʼtibori kuchayib borayotganidan dalolat beradi. Xususan, 2020-
yilda 4,2 trillion soʻmni tashkil etgan ekologik investitsiyalar hajmi 2023-yilda 9,6 trillion soʻmgacha oshgan.

Shuningdek, qayta ishlangan chiqindilar ulushining ortib borayotgani aholi va korxonalar oʻrtasida 
chiqindilarni saralash hamda qayta ishlash madaniyati shakllanayotganini koʻrsatadi. Mazkur koʻrsatkich 
2020-yildagi 12,5 foizdan 2023-yilda 18,9 foizgacha koʻtarilgan.

Yashil transport vositalari, jumladan elektromobillar va gibrid avtomobillar sonining ortishi ham transport 
sohasida ekologik barqarorlik tamoyillari bosqichma-bosqich joriy etilayotganidan dalolat beradi. Ushbu 
yoʻnalishda 2024-yil uchun prognoz koʻrsatkich 5,5 ming donani tashkil etishi kutilmoqda (1-jadval).

1-jadval. O‘zbekistonda yashil iqtisodiyotga oid asosiy ko‘rsatkichlar (2020–2024-yillar)1

Ko‘rsatkichlar 2020 2021 2022 2023 2024
Qayta tiklanuvchi energiya ulushi (%) 10,2 11,8 13,4 16,0 20,0

Elektr energiyasi ishlab chiqarish (mlrd kVt⋅soat) 66,5 67,2 70,0 75,0 80,0

Shamol va quyosh elektr stansiyalari soni 3 7 12 18 25

CO₂ chiqindilari (mln tonna) 110,2 108,4 106,1 103,5 100,0

Ekologik investitsiyalar hajmi (mlrd so‘m) 4200 5400 7400 9600 12000

Qayta ishlangan chiqindi ulushi (%) 12,5 14,0 16,2 18,9 22,0

Yashil transport vositalari soni (ming dona) 0,6 1,4 2,1 3,8 5,5

Yuqoridagi natijalar shuni koʻrsatadiki, Oʻzbekistonda yashil iqtisodiyotga oʻtish boʻyicha muhim huquqiy va 
institutsional asoslar shakllantirilgan. Shu bilan birga, ushbu yoʻnalishni yanada rivojlantirish jarayonida ayrim 
tashkiliy va iqtisodiy masalalar ham mavjud. Jumladan, moliyaviy resurslarga boʻlgan ehtiyojning yuqoriligi, 
zamonaviy texnologik uskunalarning yuqori qiymati hamda xalqaro grant va kreditlar ulushining salmoqliligi 
uzoq muddatli ekologik barqarorlikni taʼminlashda qoʻshimcha eʼtibor talab etadi [7].

1	 Ma’lumotlar Davlat statistika qo‘mitasi, Energetika vazirligi va Jahon bankining O‘zbekiston bo‘yicha hisobotlari asosida shakllan-
tirilgan.

Shuningdek, ayrim yoʻnalishlarda malakali mutaxassislar salohiyatini yanada oshirish zarurati kuzatilmoqda 
[8]. Mahalliy kadrlar tayyorlash tizimini takomillashtirish, ayniqsa ekologik muhandislik, qayta tiklanuvchi 
energetika, chiqindilarni boshqarish va ekologik monitoring kabi yoʻnalishlarda zamonaviy bilim va koʻnikmalarga 
ega mutaxassislarni tayyorlash muhim ahamiyat kasb etadi [9]. Shu bois, ushbu sohalarda maxsus davlat 
dasturlari va amaliy taʼlim loyihalarini kengaytirish maqsadga muvofiqdir [10].

Xalqaro tajribaga murojaat qilinadigan boʻlsa, European Union mamlakatlarida yashil iqtisodiyotga 
oʻtish bosqichma-bosqich amalga oshirilgan boʻlib, bunda resurs bazasini kengaytirish va innovatsion 
texnologiyalarni joriy etishga alohida eʼtibor qaratilgan [11–12]. Shuningdek, Qozogʻiston, Gruziya va Marokash 
kabi davlatlarning tajribasi ham Oʻzbekiston uchun foydali amaliy yoʻnalishlarni namoyon etadi. Shu bilan birga, 
Oʻzbekistonda yashil iqtisodiyot koʻrsatkichlarini yanada yaxshilash uchun ekologik innovatsiyalarni faol jalb 
etish, nodavlat sektor ishtirokini kengaytirish hamda ekologik moliyalashtirish mexanizmlarini takomillashtirish 
muhim vazifalardan biri boʻlib qolmoqda.

X U L O S A  V A  T A K L I F L A R
Tadqiqot natijalari shuni koʻrsatdiki, Oʻzbekiston yashil iqtisodiyotga oʻtish borasida mustahkam strategik 

va huquqiy asoslarni shakllantirgan. “Oʻzbekiston – 2030” strategiyasi mazmunan global barqaror rivojlanish 
maqsadlari bilan uygʻunlashgan boʻlib, mamlakatning ekologik va iqtisodiy taraqqiyotini yangi bosqichga olib 
chiqishga xizmat qilmoqda. Shu bilan birga, ushbu strategiyaning amaliy samaradorligini yanada oshirish 
uchun bir qator qoʻshimcha chora-tadbirlarni amalga oshirish muhim ahamiyat kasb etadi. Jumladan, ichki 
moliyalashtirish manbalarini kengaytirish, mahalliy texnologiyalar ishlab chiqarishni rivojlantirish hamda xalqaro 
texnik hamkorlik va tajriba almashinuvini faollashtirish maqsadga muvofiqdir.

Shuningdek, yoshlar oʻrtasida ekologik madaniyat va masʼuliyatni shakllantirish, ekologik startaplarni 
qoʻllab-quvvatlash, zamonaviy axborot texnologiyalaridan foydalangan holda ekologik monitoring tizimini 
rivojlantirish kabi yoʻnalishlar ham ustuvor ahamiyatga ega.

Oʻzbekiston uchun yashil iqtisodiyotga oʻtish nafaqat ekologik, balki iqtisodiy jihatdan ham istiqbolli va 
samarali yoʻnalish hisoblanadi. Chunki ushbu yondashuv orqali ekologik xavfsizlikni mustahkamlash bilan birga 
yangi ish oʻrinlarini yaratish, eksport salohiyatini oshirish, energiya samaradorligini kuchaytirish hamda aholi 
salomatligi va turmush sifatini yaxshilash kabi ijobiy natijalarga erishish imkoniyati kengayadi.

